
KANUNI ZA KUDUMU ZA BUNGE LA TAIFA

Katika utekelezaji wa mamlaka yanayotolewa na Ibara
va 124 ya Katiba ya Jamhuri ya Kenya, Bunge la Taifa,
kutokana na uamuzi uliopitishwa mnamo tarehe 9
Januari 2013, liliridhia kanuni hizi pamoja na Masharti
ya Vikao vya Pamoja vya Bunge.

Iwapo kutakuwa na mkinzano kati ya matoleo ya lugha tofauti ya Kanuni
hizi, toleo la Kiingereza ndilo litakalofuatwa

MAREKEBISHO

Toleo hili la 6 la Kanuni za Kudumu linajumuisha
marekebisho yaliyofanywa na Bunge la Taifa tarehe
zifuatazo —

(a) Aprili 25 2013;
(b) Mei 6 2013;

(c) Desemba 4 2013;
(d) Juni 11 2014;

(e) Agosti 28 2014;
(f) Juni 15; 2017;

(g Desemba 7 2017;
(h) Agosti 23 2018;
(i) Mei 20 2020; na
(j) Juni 7 2022

MAOMBI

Ewe Mwenyezi Mungu, ambaye kwa hekima na wema wako
umeteua nyadhifa za viongozi na mabunge kwa ustawi wa
jamii na utawala wa haki wa wanadamu, twakusihi ututazame
kwa neema nyingi sisi watumishi wako, ambao umeridhika
kutuita ili tutekeleze shughuli muhimu za Jamhuri hii yetu.

Twakuomba ututeremshie baraka zako sisi tuliokutanika hapa,
na utujalie tuyatende na kufikiria mambo yote yatakayofikishwa
mbele yetu kwa njia ya haki na uaminifu ili utukufu na sifa
zako ziendelezwe, na ili kustawisha amani, ufanisi na heri ya
nchi hii yetu na wale ambao haja zao umezikabidhi mikononi
mwetu.

AMINA

SEHEMU YA | - UTANGULIZI

Katika hali ambazo jambo lolote halijaelezwa waziwazi, Spika
ataamua

1. (1) Katika hali ambazo jambo lolote halijaelezwa waziwazi
katika Kanuni hizi au kwa Amri nyingine za Bunge la Taifa,
basi Spika ataamua utaratibu wa kufuatwa.

(2) Uamuzi utakaofanywa kwa mujibu wa aya ya (1) utazingatia
Katiba ya Kenya, sheria za nchi na mazoea, mitindo, uamuzi wa
awali, desturi, taratibu, mila na mienendo ya Bunge la Kenya na
mabunge mengine, ilimradi matumizi yao yanakubalika Kenya.

Ufafanuzi
2. (1) Katika Kanuni hizi—
(a) isipokuwa kama muktadha utahitaji vinginevyo—

“Siku Tengwa” ina maana ya muda uliotengwa kujadili
Hotuba ya Rais kwa Bunge kwa mujibu wa Sehemu yaV
ya Kanuni za Kudumu au kushughulikia, katika Kamati
ya Ugavi, mapendekezo kuhusu Makadirio ya Mwaka
na Makadirio ya Ziada kulingana na Sehemu ya XXIV
ya Kanuni hizi;

“Utangazaji” unajumuisha upeperushaji wa moja kwa
moja wa matukio ya Bunge la Taifa kupitia redio, runinga
au matangazo ya mtandaoni;

“Waziri” ina maana ya mtu aliyeteuliwa kuwa Waziri
chini ya Ibara ya 152(2) ya Katiba;

“Katibu” ina maana ya Katibu wa Bunge la Taifa au
mtu yeyote anayetekeleza majukumu ya Katibu iwapo
Katibu hayupo au nafasi yake inapokuwa wazi;

“Orodha ya Wabunge” ina maana vya orodha
inayoandaliwa na Katibu ikiwa na majina ya Wabunge
kialfabeti kulingana na—

() maeneo bunge yao; na

(ii) maslahi maalum yanayowakilishwa na Wabunge
walioteuliwa kwa mujibu wa Ibara ya 97(1)(c) ya
Katiba;

“Kiongozi wa Chama cha walio Wengi” ina maana ya
Mbunge ambaye ni kiongozi katika Bunge la Taifa wa
chama au muungano wa vyama wenye idadi kubwa ya
Wabunge kwa mujibu wa Kanuni ya 19A (Kuchaguliwa
na Kuondolewa kwa Kiongozi wa Chama cha walio
Wengi na Naibu Kiongozi wa Chama cha walio Wengi);

“Kiongozi wa Chama cha walio Wachache” ina maana
ya Mbunge ambaye ni kiongozi katika Bunge la Taifa
wa chama au muungano wa vyama wenye idadi ya pili
kwa wingi wa Wabunge kwa mujibu wa Kanuni ya 20
(Kuchaguliwa na Kuondolewa kwa Kiongozi wa Chama
cha walio Wachache na Naibu Kiongozi wa Chama cha
walio Wachache);

“Idhini ya Bunge la Taifa” ina maana ya kutokuwepo
kwa pingamizi kutoka kwa Mbunge yeyote na ikiwa
pingamizi ipo, itahitajika kupata ridhaa ya Spika ama
Mbunge anayepinga apate uungwaji mkono na Wabunge
wasiopungua watano.

“Chama cha walio Wengi” ina maana ya chama chenye
idadi kubwa ya Wabunge au muungano wa vyama
wenye idadi kubwa ya Wabunge katika Bunge la Taifa;

“Mratibu wa Chama cha walio Wengi” ina maana ya
Mbunge aliyeteuliwa na Kiongozi wa Chama cha walio
Wengi kuwa Mratibu wa Chama cha walio Wengi;

“Mbunge” ina maana ya Mbunge wa Bunge la Taifa;

“Chama cha walio Wachache” ina maana ya chama au
muungano wa vyama wenye idadi inayofuatia kwa wingi
wa Wabunge katika Bunge la Taifa;

“Mratibu wa Chama cha walio Wachache” ina maana
ya Mbunge aliyeteuliwa na Chama cha walio Wachache
kuwa Mratibu wake;

“Arifa ya Shughuli” ina maana ya mpangilio rasmi wa
shughuli zinazokusudiwa kutekelezwa na Bunge la
Taifa kwa wiki na zinazochapishwa na kusambazwa
na Katibu kwa amri ya Kamati ya Kuratibu Shughuli za
Bunge la Taifa kwa mujibu wa Kanuni ya 38 (Ratiba ya
Shughuli kutayarishwa na kusambazwa);

“Ratiba ya Shughuli” ina maana ya waraka
utakaochapishwa na kusambazwa na Katibu kwa
mujibu wa Kanuni ya 38 (Ratiba ya Shughuli
kutayarishwa na kusambazwa) ikionyesha shughuli
zitakazowasilishwa Bungeni au kushughulikiwa na
Bunge la Taifa katika siku inayohusika;

“Waraka” ina maana ya ujumbe uliochapishwa
au wa kielektroniki au wa namna nyingine yoyote
itakayoamuliwa na Spika uliowasilishwa juu ya Meza
ya Bunge au kwenye kamati ya Bunge kwa mujibu wa
sheria yoyote au Kanuni hizi;

“Chama Bunge” ina maana ya chama kilichotambuliwa
na Spika kuwa chama bunge kwa mujibu wa Kanuni ya
20A (Kutambuliwa kwa Vyama Bunge na Kuteuliwa kwa
Viongozi na Waratibu);

“Mratibu wa Chama” ina maana ya Mbunge aliyeteuliwa
na chama bunge kuwa Mratibu wake kwa minajili ya
kutekeleza shughuli bungeni na inajumuisha Mratibu
wa Chama cha walio Wengi na Mratibu wa Chama cha
walio Wachache;

“Maeneo ya Bunge” inajumuisha Ukumbi wa Bunge la
Taifa na ule wa Seneti, sehemu zote za majengo zilipo
Kumbi, ofisi za Bunge, sehemu za ndani ya Ukumbi
zilizotengewa wageni, sehemu zinazotumiwa na
Wabunge, umma na wanahabari na nyuga, ua, bustani,
eneo wazi linalomilikiwa au kutengwa kwa matumizi
ya Bunge;

“Rais” ina maana ya Rais wa Jamhuri ya Kenya na
inajumuisha Naibu wa Rais anapokaimu nafasi ya
Rais na mtu yeyote anayetekeleza majukumu ya Rais
kwa mujibu wa Ibara ya 146(2) ya Katiba;

“Mswada Binafsi” ina maana ya Mswada wowote
unaokusudia kuathiri au kunufaisha mtu fulani, kikundi
au shirika;

“Mswada Umma” ina maana ya Mswada wowote
unaokusudia kuathiri umma kwa jumla au sehemu ya
umma;

“Likizo” ina maana ya muda ambao Bunge la Taifa
limeahirishwa hadi siku nyingine ambayo sio ile siku
inayofuata siku ya kawaida ya kikao;

“Kipindi” ina maana ya Vikao vya Bunge la Taifa kuanzia
linapokutana kwa mara ya kwanza baada ya uchaguzi
mkuu au siku inayorejelewa na Kanuni ya 27 (Vipindi
vya Kawaida vya Bunge la Taifa) na kukamilika Bunge
linapoahirishwa mwishoni mwa mwaka au mwishoni
mwa muhula wa Bunge;

“Kikao” ina maana ya muda ambao Bunge la Taifa
linaendesha vikao vyake mfululizo bila ahirisho na
inajumuisha muda wowote Bunge linapofanya vikao
vyake katika Kamati;

“Siku ya Kikao” ina maana ya siku yoyote ambayo Bunge
la Taifa linaketi;

(b) Mwenyekiti wa Kamati inajumuisha Spika anapoongoza
Kamati ya Bunge zima au Mbunge yeyote anayeongoza
kikao;

(c) Spika inajumuisha Naibu Spika au Mbunge yeyote
anapoongoza kikao cha Bunge kwa mujibu wa Ibara ya
107 ya Katiba.

(2) Katika Kanuni hizi, kila mara waraka unapotakiwa
kutolewa au kuwafikia Wabunge, waraka huo utachukuliwa
kuwa umetolewa na kuwafikia Wabunge iwapo umewekwa
katika visanduku vya barua vya Wabunge au afisi za Bunge;
kielektroniki kupitia anwani rasmi za mawasiliano za Wabunge
au nambari zao rasmi za simu au atakavyoelekeza Spika.

Siwa

2A. Siwa ya Bunge la Taifa ni kielelezo cha mamlaka ya Spika na
Bunge la Taifa na itahifadhiwa kwa usalama na Mpambe wa
Bunge la Taifa.

Katibu kupata Mikataba ya Miungano

2B Katibu atapokea nakala iliyoidhinishwa ya mkataba wowote
wa muungano baina ya vyama viwili au zaidi vilivyo ndani
ya Bunge la Taifa kutoka kwa Msajili wa Vyama vya Kisiasa
kwa minajili ya kuhakikisha wingi wao katika Bunge la Taifa ili
kuwezesha utekelezaji wa shughuli za Bunge la Taifa.

SEHEMU YA 1l — KUAPISHWA KWA WABUNGE NA
UCHAGUZI WA SPIKA

Shughuli kwenye kikao cha kwanza cha Bunge jipya la Taifa

3. (1) Katika Kikao cha kwanza cha Bunge jipya kufuatia arifa ya
Rais kwa mujibu wa Ibara 126(2) ya Katiba, Katibu—

(a) atasoma arifa ya Rais ilivyochapishwa katika Gazeti
Rasmi la Serikali;

(b) atawasilisha orodha ya majina ya waliochaguliwa kuwa
Wabunge juu ya Meza ya Bunge la Taifa; na

(c) atasimamia kiapo au kukiri kuwajibika katika mamlaka
ya ubunge kwa Wabunge wote waliomo katika Ukumbi
kwa mujibu wa Nyongeza ya Tatu ya Katiba kwa
utaratibu ulioorodheshwa katika aya ya (3).

(2)  Kwa mujibu wa lbara ya 74 ya Katiba, hakuna mtu
atakayechukua au kutekeleza majukumu ya ofisi ya Mbunge
kabla ya kula kiapo au kukiri kuwajibikia mamlaka ya ubunge
kulingana na aya ya (1).

(3) Katibu atasimamia kiapo au kukiri kuwajibika katika
mamlaka ya ubunge kwa Wabunge waliochaguliwa kwa kufuata
mpangilio wa kialfabeti kulingana na utaratibu ufuatao—

(@) Mbunge aliyechaguliwa na aliyewahi kuhudumu katika
Bunge la Taifa au Seneti kama—

(i) Spika;

(ii) Kiongozi wa Chama cha walio Wengi;

(i) Kiongozi wa Chama cha walio Wachache; au
(iv) Naibu Spika;

(b) Wabunge waliochaguliwa na ambao wamehudumu
kwa jumla ya muda mrefu zaidi katika Bunge la Taifa;

(c) Wabunge waliochaguliwa na ambao wamehudumu
kwa muda mrefu zaidi kwa jumla katika Bunge la Taifa,
Bunge la Jumuiya ya Afrika Mashariki na Seneti;

(d) Wabunge waliochaguliwa na ambao wamehudumu
kwa jumla ya muda mrefu zaidi katika Seneti;

(e) Wabunge waliochaguliwa na ambao wamehudumu
kwa jumla ya muda mrefu zaidi katika Bunge la Afrika
Mashariki;

() Wabunge wengine wote waliochaguliwa.

(4)  Katibu anaposimamia kiapo au kukiri kuwajibikia
mamlaka ya ubunge kwa Wabunge waliochaguliwa na kabla
hajasimamia kiapo cha Spika au kukiri kuwajibikia mamlaka
ya Spika, suala lolote litakaloibuka wakati huo litaamuliwa na
Katibu ambaye atakuwa na mamlaka ya Spika.

(5) Wakati mwingine wowote ule, Spika atasimamia kiapo cha
Wabunge au kukiri kuwajibikia mamlaka ya ubunge mara tu
baada ya maombi.

(6) Pindi Mbunge aliyechaguliwa anapohudhuria kikao kwa
mara ya kwanza kufuatia uchaguzi mdogo na kabla hajachukua
nafasi yake, Mbunge huyo atasindikizwa na Wabunge wawili
hadi kwenye Meza na kutambulishwa kwa Spika ambaye
atasimamia kiapo au kukiri kuwajibikia mamlaka ya ubunge.

(7) Bila kuzingatia masharti ya Kanuni ya 30 (Saa za Vikao),
siku ambayo uchaguzi wa Spika umepangwa kufanyika baada
ya uchaguzi mkuu, kikao cha Bunge kitaanza saa 3.00 asubuhi
hadi mwisho wa shughuli katika Orodha ya Shughuli.

Kumchagua Spika baada ya Uchaguzi Mkuu

4.

Spika atachaguliwa katika kikao cha kwanza cha Bunge la
Taifa baada ya Uchaguzi Mkuu na kabla ya Bunge la Taifa
kutekeleza shughuli yoyote nyingine, isipokuwa tu shughuli ya
kiapo au kukiri kuwajibikia mamlaka ya ubunge kwa Wabunge
wachaguliwa waliopo.

Uteuzi wa wagombeaiji

5.

(1) Baada ya Rais kutoa arifa ya mahali na tarehe ya kikao cha
kwanza cha Bunge jipya kwa mujibu wa Ibara ya 126 (2) ya
Katiba, Katibu, kupitia arifa katika Gazeti Rasmi la Serikali—

(a) atatoa taarifa ya nafasi ya Spika kuwa wazi na kuwaalika
watu wenye nia ya kugombea nafasi hiyo wawasilishe hati
zao za uteuzi kwa ajili ya kuchaguliwa kuwa Spika; na

(b) atachagua siku ya uteuzi na kutenga mahali na muda
wa kupokea hati za uteuzi.

(2) Majina ya wagombeaji wa ofisi ya Spika yatanakiliwa
kwenye hati za uteuzi zitakazochukuliwa kutoka kwa Katibu
na kurudishwa kwake angalau saa arobaini na nane kabla ya
wakati uliotengwa kwa Bunge kukutana ili kumchagua Spika.

(3) Hati za uteuzi za mgombeaji zitaambatisha majina na saini
za Wabunge ishirini wanaomuunga mkono na kuthibitisha
kuwa mgombeaji huyo amehitimu kuchaguliwa kama Mbunge
kwa mujibu wa Ibara ya 99 ya Katiba na ameridhia kuhudumu
kama Spika wa Bunge la Taifa.

(3A) Hati ya uteuzi ya mgombeaji kwa mujibu wa aya (3)
itakuwa kwa muundo unaoelekezwa katika Nyongeza ya Tisa.

(4) Katibu atahifadhi sajili ikionyesha tarehe na wakati hati za
uteuzi za kila mgombeaji zilipopokewa na atathibitisha iwapo
kila mgombeaji katika uchaguzi wa ofisi ya Spika anahitimu
kuchaguliwa kama Spika kwa mujibu wa lbara ya 106 ya
Katiba.

(5) Mara tu muda wa uteuzi kwa mujibu wa aya ya (2)
utakapokamilika, Katibu—

(a) atatangaza na kuwapa Wabunge wote orodha ya
wagombeaji waliohitimu; na

(b) atawapa Wabunge wote nakala za wasifukazi za
wagombeaji waliohitimu.

(6) Katibu atatayarisha karatasi za kura zinazoonyesha majina
ya wagombeaji wote walioteuliwa ipasavyo angalau saa mbili
kabla ya Kikao cha Bunge la Taifa kwa mujibu wa aya ya (5) ya
Kanuni hii.

Kura ya siri

6.

(1) Uchaguzi wa Spika utafanyika kwa kura ya siri.

(2) Mwanzoni mwa kila shughuli ya kupiga kura, Katibu
ataelekeza sanduku tupu lililo wazi lionyeshwe katika Ukumbi
kisha atalifunga na kuliweka hadharani kwenye Ukumbi hadi
shughuli ya uchaguzi itakapokamilika.

(3) Katibu atampa kila Mbunge atakayekuja kwenye Meza
karatasi moja pekee ya kura na kila atakayetaka kupiga kura
ataelekea kwenye eneo lililotengwa na Katibu kwa ajili hiyo
na Mbunge huyo ataweka alama kwenye nafasi mkabala na
jina la Mgombeaji anayemtaka awe Spika kisha ataikunja na
kuitumbukiza karatasi hiyo katika sanduku la kura.

(4) Mbunge ambaye kabla ya shughuli ya upigaji kura
kumalizika atakosea katika kuweka alama kwenye karatasi ya
kura ataruhusiwa kumrudishia Katibu karatasi hiyo, na papo
hapo Katibu ataibatilisha na kumpa Mbunge huyo karatasi
nyingine.

(5) Katibu ataweka mipangilio itakayomwezesha Mbunge
yeyote mwenye ulemavu kupiga kura.

(6) Baada ya Katibu kubaini kwamba Wabunge wote walio
katika Ukumbi na wanaotaka kupiga kura wamepiga kura
na kutumbukiza karatasi za kura kwenye sanduku la kura,
Katibu atalifungua sanduku na kukagua karatasi za kura,
na akishazikagua, ataziondoa zile zisizo na alama au
zilizoharibika kisha atatangaza matokeo ya kura; na hakuna
Mbunge atakayeruhusiwa kupiga kura baada ya sanduku
kufunguliwa.

(7) Karatasi ya kura itakuwa imeharibika iwapo, kwa maoni ya
Katibu, karatasi hiyo haibainishi mgombeaji aliyepigiwa kura.

Viwango vya upeo wa kuchaguliwa

7.

(1) Mgombeaji atachaguliwa kuwa Spika iwapo atapata thuluthi
mbili ya kura za Wabunge wote.

(2) lwapo hakuna mgombeaji aliyepata thuluthi mbili ya kura
za Wabunge wote, mgombeaji au wagombeaji waliopata idadi
ya juu zaidi ya kura kwa mujibu wa aya ya (1) na mgombeaji
au wagombeaji waliopata idadi ya pili kwa wingi wa kura ndio
hao tu watapigiwa kura katika awamu ya pili na mgombeaji
atakayepata kura nyingi zaidi katika awamu ya pili atakuwa
amechaguliwa kuwa Spika.

Kujiondoa kwa Mgombeaji

8.

Mgombeaji anaweza kujiondoa kwenye uchaguzi kwa
kumuarifu Katibu kwa maandishi kabla ya shughuli ya uchaguzi
kuanza na kujiondoa huko kunapotokea, Katibu atafuta jina la
mgombeaji huyo kwenye karatasi za kura zilizopigwa chapa
kwa ajili ya uchaguzi huo au za kura yoyote itakayofuata.

Idadi sawa ya kura

9.

Iwapo katika awamu nyingine ya kura kwa mujibu wa Kanuni
ya 7 (Viwango vya upeo wa kuchaguliwa) zaidi ya mgombeaji
mmoja atapata kura nyingi, awamu nyingine ya kura itafanywa
na iwapo zaidi ya mgombeaji mmoja atapata idadi sawa
ya kura, upigaji kura utarudiwa hadi mgombeaji mmoja
atakapopata kura nyingi kuliko mwingine au wengine.

Uhifadhi wa karatasi za kura

10.

10

Mara tu baada ya matokeo kutangazwa, karatasi zote za kura
zilizotumiwa katika uchaguzi wa Spika na karatasi zozote za
kura zilizoharibika zitakusanywa na kufungwa mbele ya kikao
cha Bunge la Taifa, kuhifadhiwa na Katibu kwa muda wa miezi
sita na baadaye kuharibiwa.

Mgombeaji mmoja anapoteuliwa kikamilifu

11.

Licha ya masharti ya Sehemu hii, iwapo mgombeaji mmoja
tu ameteuliwa kwa uchaguzi wa Spika kipindi cha uteuzi
kinapomalizika, mgombeaji huyo atatangazwa mara moja
kama aliyechaguliwa kuwa Spika bila uchaguzi au kura yoyote
kuhitajika.

Kuapishwa kwa Spika

12. Mara tu baada ya uchaguzi wa Spika, Katibu atamlisha kiapo

cha Spika au kiapo cha kukiri kuwajibikia mamlaka ya Spika
mbele ya Wabunge wa